
რეზონანსი

"როგორც ჩანს, პრემიერმა გინებას ახლა ცოტ-ცოტა ეშმაკობებიც შეურია" / გია ხუხაშვილი მიიჩნევს, რომ ხელისუფლებას მედიის მიმართ არაჯანსაღი ინტერესი აქვს (რეზონანსი)

ავტ. ეკატერინე ბასილაია

ინტერვიუ გია ხუხაშვილთან.

ექსპერტი გია ხუხაშვილი საქართველოში არსებულ მედიაგარემოზე და ცალკეული ჟურნალისტების მიერ ზეწოლასთან დაკავშირებით გაჟღერებულ ბრალდებებზე პრემიერ-მინისტრის საპასუხო განცხადებას აფასებს. მისი თქმით, პრემიერ-მინისტრის გამოსვლა, რომ ხელისუფლებას საერთოდ არ აქვს მედიაზე ზეგავლენის მოხდენის მცდელობა, სინამდვილეს არ შეესაბამება. მისივე თქმით, გიორგი კვირიკაშვილმა „გინებას ახლა ცოტ-ცოტა ეშმაკობებიც შეურია და ასე თუ გააგრძელა, პაპიროსის მოწევაც შეიძლება დაიწყოს. ხოლო კონკრეტულად "იბერიის" მიმართ რამდენად არის ხელისუფლების ინტერესი, მე არ ვიცი.“
ხუხაშვილის განმარტებით, ტელეკომპანია „იბერიასთან“ დაკავშირებული მოვლენები ძალიან ძველ დავასთან მიდის და გაუგებარია, ახლა რატომ გახდა აქტუალური მათი წინ წამოწევა. 
ხუხაშვილი დამოუკიდებელ მედიაზე ხელისუფლების ინტერესის დამამტკიცებელ მიზეზად ასახელებს საზოგადოებრივი მაუწყებლის შესახებ კანონის მიღებას. მისი განმარტებით, როდესაც მთელი მედია ამბობს, რომ ამ ახალი კანონით ინგრევა მთელი მედიაბაზარი, ხელისუფლებას კი ხელების გადაგრეხვით და ჯიუტად ფეხების ბაკუნით თავისი გააქვს, ამაში ჩანს მათი ინტერესი. მისივე თქმით, ხელისუფლების ინტერესი ჩანს იმაშიც, რომ რამდენიმე არხი პროპაგანდისტულ ჰოლდინგადაა ქცეული და ძალიან თეთრი ძაფით კერავს სიუჟეტებს.
ექსპერტი დასძენს, რომ ტელევიზიების მიმართ ასეთ არაჯანსაღ ინტერესს ჩამორჩენილობად მიიჩნევს, მაგრამ ვერაფერს შეცვლის, რადგან ხელისუფლების სახე ასეთია. 
ტელეარხი "იბერია" VS "ქართული ოცნება" (რეზონანსი)

ავტ. ეკატერინე ბასილაია 

სტატიის მიხედვით, ტელეკომანია "იბერიის" ჟურნალისტები აცხადებენ, რომ ხელისუფლება სასამართლოს გზითა და ფინანსური წყაროების გადაკეტვით ცდილობს, ტელევიზიამ მაუწყებლობა შეწყვიტოს. საპასუხოდ კი ჯერ პრემიერ-მინისტრი და შემდეგ მთელი "ქართული ოცნება" ერთხმად აცხადებენ, რომ "ეს შანტაჟია" არხის მხრიდან და დამოუკიდებელ მედიას მათი მმართველობის დროს პრობლემები არ ექმნება.
გამოცემა ციტირებს ამ თემაზე პრემიერ-მინისტრის მიერ მთავრობის სხდომაზე გაკეთებულ განცხადებებს. 
ტელეკომპანია "იბერიას" ჟურნალისტი ვანო პავლიაშვილი ხელისუფლების წარმომადგენლებს ურჩევს, ისტერიკას მოეშვან და ის ეჭვი გააბათილონ, რომ "იბერიას" ფინანსური პრობლემები არხის სარედაქციო პოლიტიკის გამო ექმნება.
ტელეწამყვანი არჩილ გამზარდია პრემიერს მოუწოდებს, არაეთიკური ნუ იქნება და კეთილგონიერებას მოუხმოს. იგი "ფეისბუქში" წერს, რომ პრემიერი დამოუკიდებელი მედიის წინააღმდეგ ომის წამოწყებას ცდილობს. 

"ომეგა ჯგუფ თამბაქოს" გენერალური მენეჯერი ლევან აღდგომელაშვილი ამბობს, რომ კვირიკაშვილის ბრალდებები შანტაჟზე "სასაცილო და აბსურდულია". მისი თქმით, "იბერიას" ფინანსური პრობლემები მას შემდეგ შეექმნა, რაც "ბრითიშ-ამერიქან ტობაკოს" მხრიდან დაწესებული დემპინგური ფასების გამო "ომეგა ჯგუფს" ზარალი მიადგა.
"პირველი არხი" ბიუჯეტიდან მიღებულთან ერთად სარეკლამო დროიდან დამატებით შემოსავალს მიიღებს / პრეზიდენტის მე-11 ვეტოც დაძლეულია - მაუწყებელს შემოსავალი ეზრდება (რეზონანსი)

ავტ. თიკო ოსმანოვა

სტატიის თანახმად, "მაუწყებლის შესახებ" კანონპროექტზე პრეზიდენტის ვეტო დაძლეულია, რაც იმას ნიშნავს, რომ "პირველი არხი" ბიუჯეტიდან მიღებულ შემოსავალთან ერთად სარეკლამო დროიდან დამატებით შემოსავალს მიიღებს.
პარლამენტის თავმჯდომარე ირაკლი კობახიძის თქმით, "მაუწყებლობის შესახებ" კანონში დაგეგმილი ცვლილებების მიზანია, არ გაიფლანგოს ათეულობით მილიონი ლარი, რასაც მოსახლეობა ნულოვან რეიტინგში და ნულოვან სოციალურ გავლენაში იხდის.
პრეზიდენტის საპარლამენტო მდივნის - ანა ნაცვლიშვილის თქმით, პარლამენტმა ამით არა პრეზიდენტის ვეტოზე, არამედ ადამიანების არგუმენტირებულ პოზიციაზე თქვა უარი.

კერძო ტელევიზიის წარმომადგენლები ფიქრობენ, რომ ეს კანონი მცირებიუჯეტიან ტელევიზიებს დაღუპვას უქადის. „რუსთავი 2“-ის გენერალური დირექტორის, ნიკა გვარამიას შეფასებით, ქართული მედიაბაზარი არის მძიმე მდგომარეობაში, პირველ რიგში, "ქართული ოცნების" პოლიტიკის და, მეორე მხრივ, ქვეყანაში არსებულ ეკონომიკური მდგომარეობის გამო.
აშშ-ის მე-6 ფლოტმა "შავი ზღვის უსაფრთხოების" ოპერაცია დაიწყო / ფრთოსანი ბალისტიკური რაკეტებით აღჭურვილმა შემტევმა ხომალდებმა - USS CARNEY და USS ROSS პოზიციები დაიკავეს (რეზონანსი)

ავტ. ნინო ქეთელაური

გამოცემის ინფორმაციით, აშშ-ის მე-6 ფლოტის გემები შავ ზღვაში გამოჩნდა. საუბარია ორი ტიპის გემზე: ანტისაჰაერო სისტემით აღჭურვილი გამანადგურებელი USS CARNEY და USS ROSS. როგორც ვაშინგტონში აცხადებენ, ეს სწორედ ის რეგიონია, სადაც ყველაზე დიდი დაძაბულობის მიზეზი რუსეთია. ამასთან, სავარაუდოდ, მე-6 ფლოტის ბაზაზე შექმნილი მობილური სამხედრო-საზღვაო დაჯგუფების კომპონენტი საქართველოს აკვატორიაშიც შემოვა.
სტატიაში ასევე ნათქვამია, რომ ამის საპასუხოდ მოსკოვმა შავ ზღვაში საკუთარი საზღვაო ძალის განლაგება დაიწყო. 
სამხედრო ექსპერტი ვახტანგ მაისაია ამბობს, რომ ამ გემებს ბორტზე აქვს ფრთოსანი ბალისტიკური რაკეტები და ერთგვარი შემტევი ტიპის კლასიფიკაციას მიეკუთვნება. მისივე განმარტებით, სადავო იქნება, აშშ-ის გემებს აქვთ თუ არა უფლება, ქართული პორტები გამოიყენონ, რათა შემდეგ შესაბამისი პატრულირება მოახდინონ.
ექსპერტი დასძენს, რომ ამერიკამ თავად დაიწყო მოქმედება, რათა ახალი გეოსტრატეგიული ბალანსი დაამყაროს შავი ზღვის აუზის ფარგლებში და ცდილობს, შეაჩეროს რუსეთის არამარტო შავი ზღვის ფლოტი, არამედ სირიის მიმართულებით სამხედრო მოქმედებებიც.
მთავარი საფრთხე: უმუშევრობა, ინფლაცია და ფინანსური კრიზისი / "ეს უკვე რისკი კი არა, სამწუხარო რეალობაა" (რეზონანსი)

ავტ. ნათია ლომიძე

სტატიის თანახმად, მსოფლიო ეკონომიკურმა ფორუმმა 2018 წლის მსოფლიოს მთავარ რისკებზე კვლევა გამოაქვეყნა. საქართველოში ყველაზე მაღალი რისკი უკავშირდება უმუშევრობას - 52%, შემდეგ მოდის მმართველობის მარცხი - 36%, სახელმწიფოთა კონფლიქტი - 34%.
კვლევას აფასებს ფინანსისტი აკაკი ცომაია. მისი თქმით, შედეგებმა დაადასტურა, რომ ქვეყანა ამჟამად სულ სხვა საფრთხის წინაშე დგას, მათ შორისაა განათლების დაბალი დონე, პოლიტიკური არასტაბილურობა, კერძო საკუთრების დაცვა და ა.შ. სხვა დანარჩენი კი დღევანდელი რეალობაა, რის გამოსასწორებლად მთავრობამ ხალხის ნდობა უნდა მოიპოვოს და ხისტი პოლიტიკა გაატაროს.
აკადემიკოსი ავთო სილაგაძე ყველა ჩამოთვლილ რისკს, რომელიც საერთაშორისო კვლევამ აჩვენა, იზიარებს და "რეზონანსთან" მისი გამოსწორების გზებზე საუბრობს. მისი მოსაზრებით, აუცილებელია, ქვეყანას ჰქონდეს მაქსიმალურად სრულყოფილი ეკონომიკური განვითარების გეგმა, რომელიც, სამწუხაროდ, არ არსებობს. მისი თქმით, საქართველოში გაბატონებულია ოლიგოპოლიზმი, სამომხმარებლო ბაზრის სიძვირე კი  ეკონომიკურ ზრდას აფერხებს.
"რაღაც კომპანიები ადამიანებს ევროპაში თავშესაფრის მოთხოვნისკენ უბიძგებენ" / კახა გოგოლაშვილის ინფორმაციით, თავშესაფრის მიღება გერმანიასა და სხვა ქვეყნებში სულ უფრო რთულდება (რეზონანსი)

ავტ. თიკო ოსმანოვა

ინტერვიუ კახა გოგოლაშვილთან. 

თავშესაფრის მაძიებელი საქართველოს მოქალაქეების რიცხვის ზრდასა და ვიზალიბერალიზაციის გაუქმების საფრთხეზე "რეზონანსს" ექსპერტი კახა გოგოლაშვილი ესაუბრა. მისი შეფასებით, საქართველოს მოქალაქეებისთვის მინიჭებულ უვიზო მიმოსვლის უფლებას ამ ეტაპზე ეს საფრთხე არ ემუქრება, თუმცა, არის ნიშნები, რომ შეიძლება სიტუაცია უარყოფითად შეიცვალოს, რადგან გაზრდილია თავშესაფრის მთხოვნელთა რიცხვი. მისი განმარტებით,  უვიზო მიმოსვლამ გააჩინა მეტი პერსპექტივა, აზრი, რომ ადვილად შეიძლება ქვეყნიდან წასვლა.  ასევე, არსებობს ეჭვი, რომ არიან კომპანიები, რომლებიც ადამიანებს ამისკენ უბიძგებენ. ეუბნებიან, რომ თუ წავლენ და თავშესაფარს მიიღებენ, მერე სამსახურსაც ადვილად იშოვნიან. გოგოლაშვილი ფიქრობს, რომ ქვეყნიდან წასული მოქალაქეების რაოდენობის ზრდაზე ამანაც იქონია გავლენა. 
ექსპერტის განმარტებით, ვიზალიბერალიზაციის შეჩერების მიმართულებით რუსეთის მხრიდანაც ხდება ხელშეწყობა. მისი ინფორმაციით, ზოგიერთ გერმანელ დეპუტატზე ამბობენ, რომ რუსეთის გავლენის ქვეშ არიან და ამ საკითხს ლობირებენ, მაგრამ გერმანიის მთავრობა განწყობილია, რომ საქართველოსთან პრობლემები არ შექმნას, ამიტომ, ეს მოწოდება შიდა მოხმარებისკენაა მიმართული.
ბანკები ლარის მერყეობით კოლოსალურ მოგებას იჯიბავენ / კურსის არასტაბილურობა ბანკების მოგების გაზრდის მნიშვნელოვანი წყაროა (რეზონანსი)

ავტ. ნათია ლომიძე

სტატიაში ნათქვამია, რომ ლარის კურსის ნებისმიერი მერყეობა, თუნდაც მცირედი, კომერციულ ბანკებს დამატებითი მოგების შანსს უზრდის. საბანკო სფეროს სპეციალისტი ლია ელიავა "რეზონანსთან" საუბრისას აღნიშნავს, რომ ბანკების მოგება ვალუტის ყიდვა-გაყიდვით ნამდვილად იზრდება, თუმცა, რთულია საუბარი, ისინი ხელოვნურად იწვევენ თუ არა რყევას. კომერციულმა ბანკებმა, შარშანდელთან შედარებით, მართლაც მეტი მოგება მიითვალეს, რაც განპირობებულია იმით, რომ ბაზარზე ბევრად მეტი ფულის კონვერტირება ხდება. მისივე შეფასებით, ბოლო თვეებში სავალუტო ბაზარზე მერყეობა არის ბევრად უფრო მკვეთრი, ვიდრე შარშან, რაც ასევე კომერციული ბანკების დამატებითი შემოსავალია. 
ბანკების ზემოგებაზე ამახვილებს ყურადღებას ფინანსისტი ვახტანგ ხომიზურაშვილი. მისი თქმით, ვალუტის ყიდვა-გაყიდვის გარდა, კომერციული ბანკები მოგებას სხვა კუთხითაც ნახულობენ, მათ შორის საკონვერტაციო კომისიიდანაც. მისივე განცხადებით, თუკი კომერციული ბანკები სპეკულაციით ცდილობენ ბაზარზე მუშაობას და მოგებას ამ მხრივ ზრდიან, ეს ეროვნული ბანკის პრობლემაა და მან უნდა დაარეგულიროს ბაზარზე არსებული ვითარება.

"საჯარო ფულს" სსიპ-ებში დასაქმებულები საკუთარ კეთილდღეობას მოახმარენ / "ესტონური მოდელის მორგებით ამ სექტორში მომუშავე ადამიანები მეტ მოგებას წაიღებენ სახლში" (რეზონანსი)

ავტ. მარი ჩიტაია

სტატიის ავტორი წერს, რომ სსიპ-ების და აიპ-ებისთვის ესტონური მოდელის მორგებით მთავრობა ამ სექტორში მომუშავე ადამიანებს მეტი შემოსავლის მიღების შანსს აძლევს. საბოლოოდ კი, როგორც სპეციალისტები განმარტავენ, კონკურენციის პირობები დაირღვევა. მით უმეტეს, რომ სსიპ-ებსა და აიპ-ებში ისედაც დიდი თანხა იხარჯება ბიუჯეტიდან. 
საგადასახადო სფეროს სპეციალისტი ირაკლი შავიშვილის ვარაუდით, ამ შეღავათის დაწესებით სსიპ-ებსა და აიპ-ებში მომუშავე ადამიანებს მეტი შემოსავალი გაუჩნდებათ, რაც შესაძლოა, მათ პირად კეთილდღეობას მოხმარდეს.
მთავრობის გადაწყვეტილება არ მოსწონს "ახალი ეკონომიკური სკოლის" პრეზიდენტ პაატა შეშელიძესაც, რომელიც ფიქრობს, რომ "საჯარო ფულს" სსიპ-ებსა და აიპ-ებში დასაქმებულები საკუთარი პირობების გაუმჯობესებას მოახმარენ.

განსხვავებული პოზიცია აქვს სამართლის სფეროს სპეციალისტ ლევან ალაფიშვილს, რომელიც ფიქრობს, რომ მოგების გადასახადისგან გათავისუფლებით თანასწორი სუბიექტები თანაბარ ვითარებაში აღმოჩნდებიან. მიუხედავად ამისა, ალაფიშვილი ამბობს, რომ სსიპ-ებისა და აიპ-ების საქმიანობაში უამრავი ხარვეზია, რის გამოსასწორებლადაც რეალურად არაფერი კეთდება.

ნოღაიდელ-ხადურის მემკვიდრეობა საქართველოს ანგრევს ეკონომიკურად, პოლიტიკურად და ტერიტორიულად! (რეზონანსი)

ავტ. ანზორ საკანდელიძე

თავისუფალ მცირე მეწარმეთა ასოციაციის თავმჯდომარე ანზორ საკანდელიძე გამოცემას წერილით მიმართავს, სადაც წერს, რომ ქვეყნის სათავეში მოსული ყველა მთავრობა ცდილობს, კანონგარეშედ გამოცხადებული მცირე მეწარმეების გვერდის ავლით თავად აკონტროლოს მეწარმეობის განვითარებისათვის ყოველწლიურად გამოყოფილი ათეულობით მილიონი დოლარის გრანტები. ის ფიქრობს, რომ "საქართველოს ანტიკრიზისული 5-წლიანი კომპლექსური ეკონომიკური რეფორმების კონცეფცია-პროგრამა" ყოველგვარი ინვესტიციების მიზიდვის გარეშე, ფაქტობრივად, კვლავ უფასოდ, არასამრეწველო ბიზნესებში ავტომატურად შექმნის 5-6-ჯერ უფრო მეტ ახალ სამუშაო ადგილს. ეს კი, უმუშევრობის მოგვარებასთან ერთად, ქვეყანას ეკონომიკურადაც წაადგება. 
საკანდელიძე წერს, რომ 12 წელიწადია, ხელისუფლება ასეთ უნიკალურ "კონცეფცია-პროგრამაზე" ამბობს უარს. 
„უნდა დამთავრდეს 3 წლის წინ პრემიერ-მინისტრის კანცელარიასა და პარლამენტში განსახილველად ოფიციალურად შეტანილი ჩვენი კონცეფცია-პროგრამის მოსმენა. მისი ძალაში შესვლა დაასრულებს ნოღაიდელ-ხადურის მემკვიდრეობასაც.“ - აღნიშნავს წერილის ავტორი. 
ახალი თაობა

კახა კუკავა: „ხელსუფლებისთვის თავისუფალი მედია მთავარი მოკავშირეა“ (ახალი თაობა)

ავტ. ნონა ცაბაძე

ინტერვიუ კახა კუკავასთან. 

„თავისუფალი საქართველოს“ ლიდერი კახა კუკავა საქართველოში არსებულ მედიაგარემოს აფასებს. მისი მოსაზრებით, შესაძლოა, მაუწყებლები კონკრეტულად პრემიერ-მინისტრი გიორგი კვირიკაშვილისგან დამოუკიდებლები არიან, თუმცა, ეს არ ნიშნავს იმას, რომ ისინი განსხვავებული აზრის გადაცემას თავისუფლად ახერხებენ. 
კუკავა ამბობს, რომ მისთვის არ არის დამაჯერებელი ცალკეული ჟურნალისტების განცხადებები ზეწოლაზე, განსაკუთრებით მაშინ, როცა ისინი მერე დღეს საპირისპიროს ამბობენ და მათ არ ეთანხმება იმავე მედიაორგანიზაციის დამფუძნებელი. ის მიიჩნევს, რომ ჟურნალისტები კულუარული დიპლომატიით ბევრს აგებენ და ჯობს, ღია შეტევა მიიტანონ ბიძინა ივანიშვილის გუნდზე. 
პოლიტიკოსი ეხმაურება საზოგადოებრივი მაუწყებლის გარშემო განვითარებულ მოვლენებსაც, ის თვლის, რომ პირველი არხი ასეთი სამარცხვინო არასდროს ყოფილა და ეს ბიძინა ივანიშვილის ნამოქმედარია. რესპონდენტი ასევე განმარტავს კრიტიკული მედიის როლს ხელისუფლებისთვის და დასძენს, რომ მოქედი მთავრობა ოპოზიციურად განწყობილი მედიის ხმის ჩახშობით საკუთარ მმართველობასაც დაასრულებს.
თენგიზ დიხამინჯია: „რევოლუცია გარდაუვალია“ (ახალი თაობა)

ავტ. გულიკო ბალაძე

ყოფილი დეპუტატი თენგიზ დიხამინჯია აცხადებს, რომ არსებული ვითარებიდან გამომდინარე, ქვეყანაში მძაფრი რევოლუციური პროცესებია მოსალოდნელი. მისი შეფასებით, განსაკუთრებით სავალალო მდგომარეობაა სასამართლო სისტემაში, რომელიც „ქართული ოცნებისთვის“ თვითგამოსყიდვის და თვითგანახლების ორგანოდ იქცა. მისივე თქმით, დღევანდელი ხელისუფლება მიხეილ სააკაშვილის სისტემის მძევალია და მისგან ვერ თავისუფლდება.
დიხამინჯია ფიქრობს, რომ პროკურატურაში ძირეული რეფორმებია გასატარებელი: „როდესაც პრემიერ-მინისტრს მძიმე სისხლის სამართლებრივ დანაშაულში ბრალს სდებენ, არ შეიძლება, ამას იძიებდეს მისი ხელქვეითი პროკურორი.“ -აცხადებს რესპონდენტი.
მისი მოსაზრებით, არსებულ სიტუაციაში ერთადერთი გამოსავალი ვადამდელი არჩევნებია, წინააღმდეგ შეთხვევაში, პროცესები რევოლუციური სცენარით დასრულდება. 

„იგეგმება „ნაცონალების, „რესპუბლიკელებისა და „თავისუფალი დემოკრატების“ გაერთიანება“ (ახალი თაობა)

ავტ. მარიამ მჭედლიშვილი

მოძრაობა „ქართული იდეის“ ლიდერი ლევან ჩაჩუა ამბობს, რომ ქართულ პოლიტიკას შემორჩნენ ოდიოზური ფიგურები, რომელთაც ქვეყნისთვის სასიკეთო არაფერი გაუკეთებიათ. უკვე ყოფილი ლიდერები კი სამშობლოს გაყიდვას და ნატოს წევრობის სანაცვლოდ ტერიტორიული მთლიანობის დათმობას თანხმდებიან. 
ჩაჩუა სამომავლო ცვლილებებზეც აკეთებს პროგნოზს. მისი მოსაზრებით, იგეგმება „ნაციონალური მოძრაობის“, „რესპუბლიკელებისა“ და „თავისუფალი დემოკრატების“ გაერთიანება და სავსებით მოსალოდნელია, რომ ისინი ხელისუფლების სათავეშიც მოვიდნენ. „ბიძინა ივანიშვილი ორი ვადითაა მოსული და „ქართული ოცნება“ ესტაფეტას ამ ძალას გადასცემს, თუ საზოგადოებამ ყური არ შეიბერტყა.“ - დასძენს რესპონდენტი.

„კახა კალაძემ ბიძინა ივანიშვილს გადაურბინა“ / რატომ შეცვალეს ურბანული განვითარების საქალაქო სამსახურის უფროსი (ახალი თაობა)

ავტ. შორენა მარსაგიშვილი

სტატიაში საუბარია თბილისის საკრებულოში მიმდინარე დავებზე, რაც საქალაქო სამსახურების უფროსების დანიშვნის საკითხს ეხება. კერძოდ, ურბანული განვითარების საქალაქო სამსახურის უფროსის თანამდებობაზე რუსუდან მირზიკაშვილი დაამტკიცეს, დედაქალაქის მერმა კი თავდაპირველად ამ პოზიციაზე ვახტანგ ჯოხაძე წარადგინა. 
ჯოხაძის კანდიდატურის შეცვლას „ნაციონალური მოძრაობის“ წევრი ლევან ხაბეიშვილი ბიძინა ივანიშვილს უკავშირებს. მისი განმარტებით, ჯოხაძე ივანიშვილმა იმიტომ დაიწუნა, რომ ის „პანორამა თბილისის“ პროექტს ეწინააღმდეგება. 
ხაბეიშვილი გამოცემასთან საუბარში აღნიშნავს: 
„საქალაქო სამსახურის უფროსად პანორამა თბილისის მოწინააღმდეგის დანიშვნით კალაძემ ივანიშვილს გადაურბინა. ივანიშვილი ამას არ მოითმენდა. აიღებდა ყურმილს, დარეკავდა და კალაძეს ეტყოდა, კახი, ეს რა ქენი, კახი. ეს სრულიად საკმარისი იყო იმისთვის, რომ კალაძეს ახალი კანდიდატურა შეერჩია“. 
გადაწყვეტილების მიღებაში ბიძინა ივანიშვილის გავლენაზე საუბრობს „ევროპული საქართველოს“ ლიდერი დავით ჟღენტიც და მოითხოვს განმარტებას, რატომ მოხდა კანდიდატების ჩანაცვლება.
ოპოზიციის ბრალდებებს მერის მოადგილე ირაკლი ხმალაძემ უპასუხა. მისი განმარტებით, ვახტანგ ჯოხაძის მირზიკაშვილით ჩანაცვლების მიზეზი ჯოხაძის კერძო სექტორთან კავშირი იყო. 
„ნაციონალურმა მოძრაობამ“ დედაქალაქის საკრებულოს თავმჯდომარის წინააღმდეგ პროკურატურაში სარჩელი შეიტანა. ისინი გიორგი ტყემალაძეს სამსახურეობრივ გულგრილობაში ადანაშაულებენ. 

„ქართული კრიმინალური ჯგუფები ნამდვილად არიან ევროპაში“ (ახალი თაობა)

ავტ. ნათია ხურცილავა

„ევროპული საქართველოს“ ლიდერი დავით დარჩიაშვილი „ახალ თაობასთან“ ინტერვიუში მიმდინარე პოლიტიკურ პროცესებს აფასებს. მისი განმარტებით, საქართველოს ფარგლებს გარეთ ქართული კრიმინალური დაჯგუფებების გამოვლენის სიხშირე ორი ფაქტორით აიხსნება, - ერთი, რომ რუსული პროპაგანდა ძლიერია ევროპაში, კრემლისგან დაფინანსებული მედიასაშუალებები და არასამთავრობო ორგანიზაციები განგებ ტირაჟირებენ მსგავს ინფორმაციას. მეორე მოცემულობა კი ის არის, რომ ევროპაში ნამდვილად არიან ქართველი კრიმინალები. მისივე თქმით, ამ ეტაპზე ვიზალიბერალიზაციის მოქმედების შეჩერებას არავინ აპირებს, თუმცა, ამ საფრთხის თავიდან ასაცილებლად ხელისუფლებამ ქმედითი ნაბიჯები უნდა გადადგას. 
დარჩიაშვილი დასძენს, რომ ხელისუფლება შეზრდილია კრიმინალთან და ამის დამადასტურებელი ნიშნები უკვე არსებობს. 

დაპირისპირება „ქართულ ოცნებაში“ (ახალი თაობა)

ავტ. შორენა მარსაგიშვილი

სტატიაში ნათქვამია, რომ აზიური ფაროსანას მიერ მოსახლეობისთვის მიყენებული ზარალის საკითხმა მმართველი პარტიის წევრები ერთამანეთს დაუპირისპირა, კერძოდ, აგრარულ საკითხთა კომიტეტის თავმჯდომარე ოთარ დანელიამ ინფრასტრუქტურის მინისტრი ზურაბ ალავიძე გულგრილობაში დაადანაშაულა და იქვე განაცხადა, რომ რეგიონებში პოლიტიკური კრიზისი მწიფდება. 
მან დახმარებისთვის პრემიერ-მინისტრსაც მიმართა და მოუწოდა, რომ ის ჩაუდგეს აზიური ფაროსანას წინააღმდეგ ბრძოლას სათავეში. 
სტატიაში ასევე ნათქვამია, რომ თავიდან დანელიამ ალავიძე დაადანაშაულა ამ პრობლემის მოსაგვარებლად შექმნილი სამთავრობო კომისიის მალე დატოვებაში, თუმცა, ალავიძემ მსგავსი ფაქტი უარყო. მოგვიანებით კი დანელიამაც განაცხადა, რომ ალავიძე ბოლომდე არ დასწრებია სხდომას, თუმცა, მისთვის პრინციპული მნიშვნელობა არ აქვს, ვინ რამდენ ხანში დატოვებს შეხვედრას, არამედ მთავარია ამ თემისადმი მიდგომა. 

